TLETT IJIEM IMQADDSA TAL-GĦID

VĠILI TAL-GĦID IL-KBIR
TALBA TAL-FIDILI
Ċelebrant

F’dan il-lejl qaddis, ħuti għeżież, nitolbu lil Alla l-Missier li jista’ kollox biex l-Għid il-Kbir ta’ Ibnu l-Waħdieni jwassal grazzja u hena sħiħa lid-dinja kollha.

Intenzjonijiet
1. Għall-Knisja Mqaddsa tiegħek, biex dejjem tiġġedded bil-grazzja tal-Għid Imqaddes. Nitolbu...

2. Għal dawk li llum ħadu l-Magħmudija, biex jimxu dejjem iktar 'il quddiem fil-fidi u fl-imġieba nisranija. Nitolbu...

3. Għal dawk li għandhom f’idejhom it-tmexxija ta’ pajjiżna, biex ifittxu dejjem dak li hu ta’ ġid għalina. Nitolbu...

4. Għal ħutna, li mmarkati bis-sinjal tal-fidi fil-magħmudija, telqu qabilna mimlijin bit-tama tal-qawmien. Nitolbu... 

5. Għalina lkoll, biex nibqgħu dejjem inħarsu l-wegħdiet li għamilna fil-Magħmudija tagħna. Nitolbu...

Ċelebrant

O Alla, li bil-qawmien ta’ Kristu tajtna mill-ġdid il-ħajja ta’ dejjem, wettaq fina l-misteru tal-ħniena tiegħek, u fit-tjieba tiegħek isma’ t-talb tagħna. Bi Kristu Sidna. 

ĦADD IL-GĦID IL-KBIR TAL-QAWMIEN TAL-MULEJ MILL-IMWIET

TALBA TAL-FIDILI
Ċelebrant

Ħuti għeżież, Kristu qam mill-mewt biex jgħix għal dejjem. Fil-qawmien tiegħu, Hu ġedded lill-bniedem. Nitolbu biex il-Għid tiegħu jagħmel minna ħolqien ġdid.

Intenzjonijiet
1. Għall-imgħammdin ġodda, l-aktar dawk it-trabi li rċevew il-Magħmudija fil-lejl tal-Għid. Nitolbu...

2. Għall-popli li huma bil-għatx għall-paċi, biex jisimgħu huma wkoll it-tislima tal-Mulej Irxuxtat li jagħti s-sliem tiegħu lill-appostli fiċ-ċenaklu nhar Ħadd il-Għid. Nitolbu...

3. Għal ħutna, li tilfu t-tama u l-kuraġġ, biex jilqgħu huma wkoll l-aħbar sabiħa ta’ Kristu rebbieħ li jġedded lill-bniedem. Nitolbu...

4. Għalina, miġburin għal din l-Ewkaristija, biex nagħrfu lil Kristu ħaj fil-Kelma tiegħu u fil-qsim tal-ħobż ma’ ħutna. Nitolbu... 

5. Għall-mejtin tagħna, biex minn issa stess jieħdu sehem fir-rebħa ta’ Kristu fuq il-mewt. Nitolbu...

Ċelebrant

Missier, fil-jum tal-qawmien ta’ Ibnek mill-mewt, nitolbuk twettaqna fil-fidi u fit-tama, biex aħna nġeddu l-impenn tal-Magħmudija tagħna, u nsiru fi Kristu ħolqien ġdid. Bi Kristu Sidna. 

